
Zezu ɓaa ha̰ leɗ nduoɓal-ɛri mii: «Ì ha̰ law-rì ka nzáa-rì 
ya. Ì ɗaa law-rì ɓo tul Ŋgɛrɛwṵru, a í ɗaa law-rì ka ɓo 
tul-i. Ká ɓil puo Bǎa na, zaɗ káwri ɗo ɗi mgbirik 
mgbirik. Zaɗka ɗo munu ya lɛ, mì ti ɓáa ɓayke 
ha rì ya.»



«Tusuɛke lɛ, mì séke ɓay léke zaɗ ɓay tul-rì. Zaɗka 
mì se rɔɔ, mí leke zaɗ na lɛ, mì yḭ́i ɓay ví fá̰a rì ɓay 
haŋa ɓaarì hɔy kara, ì vǎa káw ɗi ziŋ mì mbḭw hɔy 
nda̰w pi.»



Ɓi Za̰a ká mì ɓa yṵ ɓaarì ká náa ɓári bǎw kɔ́kɔ 
sɛkɛ fe, ká náa ɓári nzoɓri ká Ŋgɛrɛwṵru re 
mbay ká tul naari, a náa sṵ́uri law naari 

mbḭw hɔy ɓáy faa 
zúɔ ziŋ Zezu na, . . . 



. . . i mgba mì í vǎa pɔŋ mì kaw tukuɗu mbii ká 
i ɗi ɓa Patmos ɓay tul Ɓay Ŋgɛrɛwṵru ká mì 
ɗo tul-e mí ka-káake, ɓáy tusuɛ ɓay ká 

Zezu tina ha̰ mì na.



Ká zaɗɛ ku hɔy lɛ, Tem Ŋgɛrɛwṵru mgba mì; 
lɛ, ká nulue na, kariŋgaw mbay mbḭw ɓo ɗi. Ká 
tul kariŋgaw mbayke ku na nzoɓ kaw ɗi.



Rɔɓay, mì laa kusol feri riw bele ká Ŋgɛrɛwṵru ɗaa, ká 
nulue nda̰w, tusiri key nda̰w, zaɗ baw nda̰w, ká ɓil 
bawda maambii nda̰w, rɔɔ ɓáy feri 
riw bele káʼa ɗaa na, i ɗi sim mii: 
«Ŋgɛrɛwṵru, nzoɓ ká kaw tul 
kariŋgaw mbay ɓáy Vu Baɗu na, 
pisi nda̰w, ɗáa mbay nda̰w, riŋ 
ɗika nda̰w, rɔɔ 
hṵrusuo nda̰w 
na, ɓa taa ɓari 
mbiimbam ɓáy 
mbiimbam 
ɓaŋguɔ!» 



Lɛɛ, mì kɔ ŋgɛrɛpuo ká ɗo ɓoɗ ɓa taa Ŋgɛrɛwṵru ká 
ɓa Zuruzalɛm fie ɗì saa nulue ká luo-ɛ ɓa tusiri. Ka 
mbaɗa sùo-ɛ a ndaɗ má̰y munu ɓa má̰y mbana ká 
leke sùo-ɛ ɓay ya̰aŋa wa̰ra. 



Ká zaɗɛ ku na mì laa kusol mgba ɓeleŋ saa tul 
kariŋgaw mbay ká ɓaa mii: «Timbɛɗɛ key na, 
Ŋgɛrɛwṵru ɗo sakra nzoɓri! Kaʼa ɗáa puo ziŋ ri, a ɓari 
laa lɛ, i ɓá nzoɓ taa ɓeri. Ŋgɛrɛwṵru kḭ sùo-ɛ na kaʼa 
sáɗ ziŋ ri, a ɓa Ŋgɛrɛwṵru ɓari.»



Falɛ ku lɛ, leɗ nzaapeɗ Ŋgɛrɛwṵru na kiɛ mì nduo mbii 
káw ɓáy kumnun ká ndṵy a taŋ ka̰rara tḭi saa kariŋgaw 
mbay Ŋgɛrɛwṵru ɓáy Vu Baɗu, a uo ká law sikɗa faa 
ká ɓil ŋgɛrɛpuoke na.



Ŋgɛrɛpuo na se síe síe, mase few rɔɔ ɓay haŋa ri taŋ 
zaɗ ká ɗi ya, ɓay ḭi lɛ, zaɗ taŋa Ŋgɛrɛwṵru ká kiɛ ni na, 
taŋ zaɗ kaɗ kaɗ ká ɗi, a Vu Baɗu laa lɛ, ɓa huu ndele 
ká puoke.



Ká ɓil ŋgɛrɛpuoke ku na, fe ḭ̌m mbḭw mini kara ti ríi ɗi 
ya, nzoɓ fe ɗáa lɔrɔri ya nda̰w, nzoɓ kúɗ ɓayri ya 
nda̰w. Ɓa ɓari huo-ri kḭ hɔy ká 
riŋ-ri ɗo ɓil mbeɗe pam ká 
ɓa taa Vu Baɗu na ze 
i ríi ɗi.



«Kaʼa taa mbii nun-ri piɗ piɗ 
bele; huɗ ti tiika mbǎa nda̰w, 
rɛw huɗ ti tiika mbǎa nda̰w, rɛ́kɛ 
sùo ti tiika mbǎa nda̰w, kɔ́kɔ 
sɛkɛ fe kara ti tiika mbǎa nda̰w, 
ɓay ḭi lɛ, tá̰w feri ká piɛɗke na, 
zekre kaɗ.» 



Feri ká Ŋgɛrɛwṵru faɗ na ti ɗoko mbǎa. Kariŋgaw 
mbay Ŋgɛrɛwṵru ɓáy Vu Baɗu ze a ɗoko ɗi. Lɛɛ, 
nzoɓ peɗ ɓeri na, i ruo ni. I kɔ́kɔ nun-ɛ, lɛ, riŋ-ɛ ɗo 
nzaa pol-ri.



Rɔɓay, mì kɔ nzoɓ huɗeri, ŋgɛrɛri ɓáy leɗri nda̰w, i ɗo 
siya biw ká pol kariŋgaw mbay na, lɛ, i mgbuɗa 
mbeɗeri ká i vbie fe ɗáa nzoɓri riw bele ɗo ɗi na ɗo 
hɔy. I mgbuɗa mbeɗe kḭ ká ɓa mbeɗe pam na ɗo hɔy 
nda̰w. Nzoɓ huɗeri mbḭw mbḭw riw bele 
na, Ŋgɛrɛwṵru kuŋ sal ɓay zuɔ tul-ri ɓáy 
faa peɗ ɗáa ɓari maa ɓáy ɓay ká i 
vbie ɗo ɓil mbeɗekeri 
ku. A nzoɓ ká riŋ-ɛ ti 
ɓil mbeɗe pam na ya 
lɛ, i vbuka ni ɓo ɓil 
bawda huu ká aa raɗ 
raɗ, a sɛ bilam bilam 
na nda̰w. 



Tem Ŋgɛrɛwṵru ɓáy má̰y mbana Vu Baɗu na, i ɓaa 
mii: «Mu vi!» Nzoɓ ká laa ɓay key na lɛ, ka ɓaa mii: 

«Mu vi!» Nzoɓ ká kɔn mbii sɛ ni lɛ, ka vi; a nzoɓ ká hii 
ɓay nzɔkɔ mbii káw ɓáy kumnun lɛ, ka ví ya̰a hɔy hɔy. 

Ì kɔ, Ŋgɛrɛwṵru hii nzoɓri ká tusiri key 
ŋgḭi ɓamba, a ha̰ Vi-e ká ɓa leɗ mbḭw 

hɔy keklek, ɓay haŋa ɓo nzoɓ ha̰a 
ha̰a ká ɗaa law-ɛ ɓo tul-e lɛ, ka ti ɓíɛ 

ya, roo lɛ, a káw ɓáy kumnun 
ká ɗo ɓaŋguɔ na.



Rɔmri 3:23
nzoɓri riw bele ɗaa feya̰a a í rɔ́kɔke riŋ ɗika Ŋgɛrɛwṵru.

Rɔmri 6:23
Tusuɛke lɛ, lere feya̰a na ɓa huɗ, roo lɛ, fe haŋa hɔy ká 

Ŋgɛrɛwṵru ha̰ ɓáy faa zúɔ ziŋ Ŋgɛrɛmbay naari Zezu *Krisi 
na, ɓe ze ɓa káw ɓáy kumnun ká ɗo ɓaŋguɔ kpaɗara.

Eborori 9:27
Nzoɓri riw bele na, i huka faa ɓal ba mbḭw hɔy; falɛ lɛ, 

Ŋgɛrɛwṵru a kúŋ sal ɓay zuɔ tul-ri.



Efɛzeri 2:8,9
Tusuɛke lɛ, law kere Ŋgɛrɛwṵru ze ɗaa ha rì zǐŋke pam 

ɓay law-rì ká ì ɗaa ɓo tul Krisi. Pamke ku na uru saa luo-rì 
ya, roo lɛ, ɓa fe ini ká Ŋgɛrɛwṵru kḭ ze ha̰. Feke ku na, ɓa 

lere peɗ ɗáa ɓaarì rɔɔ nzoɓ mbḭw mini a ndákake 
giri sùo-ɛ ká ɗi ya.

Rɔmri 10:9,10 
Ze, zaɗka nzaa-a tḭi ta-taŋ mii, Zezu ɓa Ŋgɛrɛmbay, a mú 
ɗaa law-a ɓo tul tína ká Ŋgɛrɛwṵru tina ni saa sakra nzoɓ 
huɗeri ha̰ ni kaw ɓáy kumnun na lɛ, Ŋgɛrɛwṵru a ya̰aŋa 

mù, ɓay ḭi lɛ, nzoɓ ká ɗaa law-ɛ ɓo tul Zezu Krisi na, 
Ŋgɛrɛwṵru naa ɓay ká tul nzoɓke ha̰ ni ɗo ɓáy zaɗɛ 

nzɛɗɛm ká nun-ɛ. A zaɗka nzaa nzoɓke 
tḭi ta-taŋ na ka ya̰a ni.



Za̰a 3:16,17
Ì kɔ, Ŋgɛrɛwṵru hii nzoɓri ká tusiri key ŋgḭi ɓamba, a ha̰ 

Vi-e ká ɓa leɗ mbḭw hɔy keklek, ɓay haŋa ɓo nzoɓ ha̰a ha̰a 
ká ɗaa law-ɛ ɓo tul-e lɛ, ka ti ɓíɛ ya, roo lɛ, a káw ɓáy 

kumnun ká ɗo ɓaŋguɔ na. Tusuɛke lɛ, Ŋgɛrɛwṵru pie Vi-e 
vi tusiri key ɓay ɗáa ɓay ɓo tul nzoɓri ya, roo lɛ, ɓay haŋa 

nzoɓri ya̰a sùo-ri ɓáy faa ɓe.

1 Za̰a 5:11-13
Ì kɔ, nasi ɓay ká Ŋgɛrɛwṵru ɓaa ha̰ naari na ze ɗo key: 
Ŋgɛrɛwṵru ha̰ naari kumnun ká ɗo ɓaŋguɔ. Káw ɓáy 

kumnunke ku na, ɗo ɓáy faa Vi-e. Nzoɓ ká zuɔ ziŋ Vi-e na, 
ka ɗo ɓáy kumnunke na; a nzoɓ ká zuɔ ziŋ ni ya lɛ, 

kumnunke na ɓa taa ɓe ya. Ɓaarì ká ì ɗaa law-rì ɓo tul Vu 
Ŋgɛrɛwṵru na, mì ɗaa mbeɗe se tul fe niri key ha rì ɓay 

haŋa rì kɔ́ke ta-taŋ mii: ì ɗo ɓáy kumnun ká ɗo ɓaŋguɔ na. 

